
Afirmasaun: Sumáriu Kazu tuirmai ne’e deskreve faktu sira no prosesu iha tribunál 
tuir JSMP nia monitorizasaun independente, no deklarasaun ne’ebé parte sira fó iha 
tribunál nia laran. Informasaun ne’e la reprezenta JSMP nia hanoin hanesan 
instituisaun ida. 
  
JSMP kondena maka’as forma violénsia hotu-hotu, liuliu hasoru feto no ema 
vulneravel. JSMP afirma la iha justifikasaun ba kualkér violénsia hasoru feto. 

 
A. Sumáriu prosesu julgamentu kazu iha Tribunál Judisiál Primeira Instánsia 

Oekusi 
1. Totál kazu ne’ebé JSMP monitoriza: 16 
 

Artigu Tipu kazu Númeru 
Artigu 145 Kódigu Penál (KP), 
konjuga ho artigu 2, 3, no 
35(b) no 36 (LKVD) 

Ofensa ba integridade fízika simples ho 
natureza violénsia doméstika no tipu 
ilísitu sira kona-ba violénsia doméstika. 

1 

Artigu 177 KP no artigu 172 
KP Abuzu seksuál ba menór agravadu 1 

Artigu 316 KP Kontrabandu 9 
Artigu 154 KP Maus-tratus ba kónjuje 2 
Artigu 157 KP no artigu 154 
KP Ameasa ho maus-tratus ba kónjuje 1 

Artigu 145 KP no artigu 20 (1), 
artigu 2 (2 alinea f) Lei Arma 
Brankas 

Tentativa omisídiu agravadu ho 
natureza violénsia doméstika no arma 
brankas 

1 

Artigu 291 KP Violasaun ba justisa nia segredu 1 
Totál   16 

 
2. Totál desizaun ne’ebé JSMP monitoriza : 12 

Tipu desizaun Artigu Númeru 
Pena prizaun Artigu 66 KP 1 
Suspensaun ba prizaun nia ezekusaun Artigu 68 KP 6 
Multa Artigu 67 KP 5 



Totál         12 
 

3.  Total kazu sira ne’ebé kontinua prosesu tuir JSMP nia monitorizasaun : 4 
B. Deskripsaun sumáriu julgamentu ba desizaun kazu sira 
 
1. Krime kontrabandu  
Nú. Prosesu   : 0180/22.OESIC 
Kompozisaun Tribunál : Koletivu  
Juis    : Dra Florenscia Freitas, Dr. Argentino Nunes no Dr. 
                                             Benjamin Barros 
Prokuradór   : Dr. Mateus Nesi 
Defeza                               : Dr. Afonso Gomes Fatima 
Desizaun   : Pena prizaun tinan 2 suspende ba tinan 2 ba kada arguidu 
  
Iha 05 Jullu 2023, Tribunál Judisiál Primeira Instánsia Oekusi prezide leitura akordaun ba 
krime kontrabandu ne’ebé envolve arguidu Antonio Caet ho Cipriano Caet hasoru Estadu 
RDTL, iha Aldeia Saben, Suku Bobometo, Sub-regiaun Pante-makasar, Regiaun Oekusi. 
 
Akuzasaun prokuradór  
Prokuradór akuza katak iha 29 Novembru 2022, maizumenus iha oras tuku 16:00 lokraik, 
arguidu nain rua sosa mina iha teritoriu Indonézia nian, depois arguidu nain rua transfere 
mina mai iha área teritoriu Timor-Leste liuhusi dalan ilegál saben no laliu husi dalan legál 
atu selu impostu. Iha altura ne’eba polísia UPF halo patroilha iha fatin akontesementu no 
hasoru arguidu nain rua konduz motorizada ho marka  Honda Verza tula hela mina masa 
litru lima nian hamutuk masa lima ho totál mina gazolina litru 25 ne’ebé arguidu sira hola 
ho osan US$65.00. arguidu nain rua laiha lisensa hatama sasan mai iha área Timor-
Leste. 
 
Prokuradór akuza arguidu kontra artigu 316 (1) KP kona-ba krime kontrabandu ho 
moldura penal tinan 2 too tinan 6 ka multa. 
 
Produsaun ba prova sira 
Iha prosesu julgamentu, arguidu deklara katak faktu sira ne’ebé hakerek ona iha 
akuzasaun loos hotu, arrepende nia hahalok. Arguidu Antoniu Caet deklara katak hatama 
duni mina mai iha teritoriu Timor-leste no laiha karta lisensa. Arguidu Antonio maka bolu 
arguidu Cipriano Caet hodi tuir nia ba hatama mina tanba sira nia aman maun alin rasik. 
Arguidu Cipriano Caet deklara katak nia tuir arguidu Antonio ba ajuda lori mina no sasan 
ne’ebé mak sira hatama mai hafoin UPF kaer sira na’in rua. Arguidu Antonio kaben na’in 
oan na’in rua, servisu hanesan toos na’in laiha rendimentu fiksu kada fulan no promete 
sei larepete hikas hahalok hirak ne’e iha futuru. Enkuantu arguidu Cipriano sei klosan no 
sei eskola klase ida iha sekundariu. 
 
Prokuradór husu atu prensinde testemuña nia depoimentu ho konsiderasaun katak 
durante iha produsaun ba prova arguidu sira konfesa ona no husi defeza laiha opsaun 



seluk. Tanba ne’e, tribunál bazeia ba pedidu ne’e no presinde testemuña ninia 
depoimentu. 
 
Alegasaun finál 
Prokuradór konsidera arguidu sira provadu komete krime kontrabandu ho konsiderasaun 
katak arguidu sira hatene hela halo tranzaksaun ilegál hanesan ne’e kontra lei maibé sira 
hakarak halo. Tanba ne’e, prokuradór husu ba tribunál koletivu atu aplika pena ne’ebé 
hakerek ona iha akuzasaun tanba krime kontrabandu barak liu arguidu sira deside 
hatama sasan liuhusi dalan ilegál duke dalan legál tanba hakarak hetan lukru ne’ebé 
maka’as. 
 
Enkuantu defeza iha nia alegasaun husu atu tribunál bele konsidera ba arguidu nain rua 
nia deklarasaun ne’ebé konfesa faktu integralmente, arguidu Antoniu mak nain ba sasan, 
no arguidu Cipriano ajuda hiit mina gazolina tanba arguidu Antonio mak bolu arguidu 
Cipriano atu ajuda nia nu’udar maun. Tanba ne’e, defeza husu atu absolve arguidu 
Cipriano no kondena arguidu Antonio ho pena ne’ebé adekuadu tuir nia sala. 
 
Desizaun 
Depoisde avalia faktu hotu tribunál prova katak arguidu nain rua sosa mina iha teritoriu 
Indonézia nian, depois arguidu nain rua transfere mina mai iha área teritoriu Timor-Leste 
liuhusi dalan ilegál saben no laliu husi dalan legál atu selu impostu. Iha altura ne’eba 
polísia UPF halo patroilha iha fatin akontesementu no hasoru arguidu nain rua konduz 
motorizada ho marka  Honda Verza tula hela mina masa litru lima nian hamutuk masa 
lima ho totál mina gazolina litru 25 ne’ebé arguidu sira hola ho osan US$65.00. arguidu 
nain rua laiha lisensa hatama sasan mai iha área Timor-Leste. 
 
Bazeia ba faktu provadu sira ne’e no tetu mós ho sirkunstánsia atenuantes sira ne’ebé 
haleu krime ne’e. Tribunál konklui prosesu ne’e no kondena arguidu sira ho pena prizaun 
tinan rua suspende ba tinan rua ba kada arguidu. 
 
2. Krime kontrabandu (Paul) 
Nú. Prosesu    : 0022/23.OESIC 
Kompozisaun Tribunál  : Koletivu  
Juis                                        : Dra. Florencia Freitas, Dr. Benjamin Barros no Dr.  
                                                        Argentino Nunes  
Prokuradór    : Dr. Mateus Nesi   
Defeza                                     : Dr. Afonso Gomes Fatima 
Desizaun                                : Pena prizaun tinan 2 suspende ba tinan 2 
  
Iha 5 Jullu 2023, Tribunál Judisiál Primeira Instánsia Oekusi prezide leitura akordaun ba 
krime kontrabandu ne’ebé envolve arguidu Gorfinu Atmone Falo hasoru Estadu RDTL, 
Iha Aldeia Sanane, Suku Costa, Sub-regiaun Pante-makasar, Regiaun Oekusi. 
 
Akuzasaun prokuradór  



Prokuradór akuza katak iha 01 Fevereiru 2023, maizumenus iha oras tuku 09:00 dadeer, 
arguidu konduz motorizada ho marka Yamaha Vixon, kor metan laiha xapa Matrikula no 
laiha dokumentus legais no seidauk registu. Arguidu importa motorizada husi Indonézia 
tama teritoriu Timor-Leste ilegálmente tanba laliu husi Alfandega atu selu taxa ba Estadu 
RDTL. Iha data mensiona iha leten, ekipa polisa tranzitu halo serbisu passa revista ba 
kareta no motorizada hotu ne’ebé sirkula iha estrada públiku iha área Lifau Palaban, 
hapara arguidu hodi halo passa revista dokumentos legál no asesores motorizada nian, 
foin deskobre arguidu konduz motorizada refere ilegál. Depois polísia tranzitu entrega 
arguidu no motorizada ba PNTL-SIC Regional Oekusi, hodi remesa autus ba prokuradór. 
Arguidu hakarak importa motorizada mensionadu, laliu Alfandega Timor-Leste, atu labele 
selu taxa ba Estadu RDTL. 
 
Prokuradór akuza arguidu kontra artigu 316 KP kona-ba krime kontrabandu ho moldura 
penál tinan 2 too tinan 6 ka multa.  
 
Produsaun ba prova sira  
Iha julgamentu, arguidu konfesa integralmente no hatene hahalok hanesan ne’e ladi’ak 
arrepende ona nia hahalok. Arguidu deklara katak motorizada ne’e sosa husi ema ida 
naran Tito da Costa Mendonça no ema ne’e husi Dili ne’ebé arguidu lakoñese, arguidu 
hanesan dezempregadu laiha rendimentu fiksu kada fulan, arguidu foin primeiravés mai 
hatan iha tribunál, oan na’in rua, promete sei larepete hikas hahalok ne’e iha futuru.  
 
Prokuradór husu ba tribunál atu presinde testemuña nia depoimentu no husi parte defeza 
laiha oposaun. Tanba ne’e, tribunál bazeia ba pedidu ne’e no presinde testemuña nia 
depoimentu ho konsiderasaun katak durante iha produsaun ba prova arguidu rasik 
konfesa faktu hotu iha akuzasaun.  
 
Alegasaun finál  
Prokuradór hanoin katak laiha duvida ba faktu hotu iha akuzasaun tanba iha produsaun 
ba prova arguidu rasik konfesa integralmente. Prokuradór konsidera arguidu nia hahalok 
ne’e prense duni elementu krime kontrabandu no husu ba tribunál atu kondena arguidu 
ho pena prizaun tinan 2 suspende ba tinan 2.  
 
Entretantu defeza haktuir katak durante iha produsaun ba prova arguidu kolabora diak 
no konfesa integralmente ba faktu hotu iha akuzasaun. Defeza haktuir tan katak depoisde 
akontesementu arguidu sente hahalok ne’e ladi’ak no arrepende ona nia hahalok, arguidu 
hanesan dezempregadu ho rendimentu kada fulan la fiksu, arguidu foin primeiravés mai 
hatan iha tribunál, oan na’in rua, promete sei larepete hikas hahalok ne’e iha futuru. 
Tanba ne’e defeza husu ba tribunál atu fó kastigu tuir arguidu nia sala. 
 
 
Desizaun 



Depoisde avalia faktu hotu tribunál konsidera hahalok arguidu nian provadu no prense 
duni elementu krime kontrabandu tanba hatama duni motorizada ida ho marka Yamaha 
Vixon, kor metan laiha xapa Matrikula no laiha dokumentus legais no seidauk registu. 
 
Bazeia ba faktu provadu sira ne’e no tetu mós ba sirkunstansia atenuantes sira hanesan 
arguidu konfesa, arrepende ona nia hahalok, foin primeiravés mai hatan iha tribunál no 
promete sei la repete hikas krime ne’e iha futuru, nune’e tribunál konklui prosesu ne’e no 
kondena arguidu ho pena prizaun tinan rua suspende ba tinan rua. 
 
3. Krime kontrabandu (Paul) 
Nú. Prosesu    : 0138/22.OESIC 
Kompozisaun Tribunál  : Kolektivu  
Juis                                        : Dra. Florencia Freitas, Dr. Benjamin Barros no Dr.  
                                                        Argentino Nunes  
Prokuradór    : Dr. Mateus Nesi   
Defeza                                    : Dr. Afonso Gomes Fatima 
Desizaun                                : Pena prizaun tinan 2 suspende ba tinan 2  
 
Iha 12 Jullu 2023, Tribunál Judisiál Primeira Instánsia Oekusi prezide leitura akordaun ba 
krime kontrabandu ne’ebé envolve arguidu Alcino Colo hasoru Estadu RDTL, Iha Aldeia 
Usapikolen Suku Bobometo,Sub-regiaun Oesilo, Regiaun Oekusi. 
 
Akuzasaun prokuradór  
Prokuradór akuza katak iha 30 Agostu 2022, maizumenus iha oras tuku 22:50 kalan, 
arguidu halo importasaun sasan oficina nian ilegálmente husi Kefa-Indonézia tama mai 
teritorio Tmor-Leste. Sasan ilegál oficina nian mak hanesan tuir mai pineu motor 4, oli 
motor masa 23, espelu motor nian set 3, trombol motor 2, tabung sok motor set 1, batang 
sok motor set 1, mola sok motor set 1, disko travaun kotuk (kanfas rem) 8, korente motor 
5, tali gas motor 3, tali kopling motor 3, gagang rem motor 2, jari-jari motor set 2, fiu 
travaun 2, vela 10, gir motor 2, bola lampu motor 24 ho sel seluk tan. Depoisde polísia 
UPF halo tiha kapturasaun ba arguidu no entrega kedas ba PNTL-SIC Regionál Oekusi 
hodi remesa autos ba prokuradór. Arguidu hakarak importa sasan oficina mensionadu, 
laliu aAfandega Timor-Leste atu labele selu taxa ba Estadu RDTL. 
 
Prokuradór akuza arguidu kontra artigu 316 KP kona-ba krime kontrabandu ho moldura 
penál tinan 2 too tinan 6 ka multa.  
 
Produsaun ba prova sira  
Iha julgamentu, arguidu konfesa integralmente no hatene hahalok hanesan ne’e ladi’ak 
no kontra lei, arrepende nia hahalok, serbisu hanesan mekaniku ho rendimentu kada 
fulan US$60.00, arguidu foin primeiravés mai hatan iha tribunál, oan na’in rua, promete 
sei larepete hikas hahalok ne’e iha futuru. Arguidu deklara liután katak depoisde selu tiha 
taxa iha Alfandega mak foin foti fali sasan sira ne’ebé arguidu hatama. 
 



Prokuradór husu ba tribunál atu presinde testemuña nia depoimentu no husi parte defeza 
laiha oposaun. Tanba ne’e, tribunál bazeia ba pedidu ne’e no presinde testemuña nia 
depoimentu ho konsiderasaun katak durante iha produsaun ba prova arguidu rasik 
konfesa faktu hotu iha akuzasaun.  
 
Alegasaun finál  
Prokuradór hanoin katak laiha duvida ba faktu hotu iha akuzasaun tanba iha produsaun 
ba prova arguidu rasik konfesa integralmente. Prokuradór konsidera arguidu nia hahalok 
ne’e prense duni elementu krime kontrabandu no husu ba tribunál atu kondena arguidu 
ho pena prizaun tinan 2 suspende ba tinan 2.  
 
Entretantu defeza haktuir katak durante iha produsaun ba prova arguidu kolabora diak 
no konfesa integralmente ba faktu hotu iha akuzasaun. Defeza haktuir tan katak depoisde 
akontesementu arguidu sente hahalok ne’e ladi’ak, arrepende nia hahalok, serbisu 
hanesan mekaniku ho rendimentu kada fulan US$60.00, arguidu foin primeiravés mai 
hatan iha tribunál, oan na’in rua, promete sei larepete hikas hahalok ne’e iha futuru. 
Tanba ne’e husu ba tribunál atu fó kastigu tuir arguidu nia sala. 
 
Desizaun 
Depoisde avalia faktu hotu tribunál prova konsidera faktu hotu provadu bazeia ba 
deklarasaun arguidu nian.  

Bazeia ba faktu provadu hirak ne’e hotu no tetu mós ho sirkunstánsia hotu-hotu ne’ebé 
haleu krime ne’e. Tribunál konklui prosesu ne’e no kondena arguidu ho pena prizaun 
tinan rua suspende ba tinan 2. 

4. Krime kontrabandu (Paul) 
Nú. Prosesu    : 0052/23.OESIC 
Kompozisaun Tribunál  : Kolektivu  
Juis                                        : Dra. Florencia Freitas, Dr. Benjamin Barros no Dr.  
                                                        Argentino Nunes  
Prokuradór    : Dr. Mateus Nesi   
Defeza                                     : Dr. Calisto Tout 
Desizaun                                : Pena prizaun tinan 2 suspende ba tinan 2 
  
Iha 12 Jullu 2023, Tribunál Judisiál Primeira Instánsia Oekusi prezide leitura akordaun ba 
krime kontrabandu ne’ebé envolve arguidu Aquelino Maia hasoru Estadu RDTL, Iha 
Aldeia Sakato, Suku Nipani, Sub-regiaun Pante-makasar, Regiaun Oekusi. 
 
Akuzasaun prokuradór  
Prokuradór akuza katak iha 12 Janeiru 2023, maizumenus iha oras tuku 18:00 kalan, 
arguidu halo importasaun ba motorizada ho marka honda beat husi Indonézia ho folin 
US$550.00 hafoin arguidu lori motor ne’e tama mai terrtoriu Timor-Leste laliu husi 
Alfandega atu selu taxa ba estadu RDTL. Bainhira arguidu uza motorizada refere sirkula 
iha estrada públiku Oekusi no polísia tranzitu halo pasa revista no indentifika motorizada 



refere ilegál tanba laiha dokumentu komprovativu motorizada nian. Depoisde ne’e polísia 
entrega kedas ba PNTL-SIC Regionál Oekusi hodi remesa autos ba prokuradór.  
 
Prokuradór akuza arguidu kontra artigu 316 KP kona-ba krime kontrabandu ho moldura 
penál tinan 2 too tinan 6 ka multa.  
 
Produsaun ba prova sira  
Iha julgamentu, arguidu konfesa integralmente ba faktu sira iha akuzasaun no hatene 
hahalok hanesan ne’e ladi’ak, arrepende nia hahalok. Arguidu sosa motor honda beat ho 
valor osan US$550.00, arguidu hanesan kaben na’in oan na’in rua, serbisu hanesan toos 
na’in laiha rendimentu fiksu kada fulan, foin primeiravés mai hatan iha tribunál no promete 
sei larepete hikas hahalok ne’e iha futuru. 
  
Prokuradór husu ba tribunál atu presinde testemuña husi polísia UPF no husi parte 
defeza konkorda ho pedidu ne’e, tanba ne’e, tribunál bazeia ba pedidu ne’e no presinde 
testemuña nia depoimentu no pasa kedas ba iha alegasaun finál.  
 
Alegasaun finál  
Prokuradór intende katak laiha duvida ba faktu hotu ne’ebé hakerek ona iha akuzasaun 
tanba iha produsaun ba prova arguidu rasik konfesa integralmente. Prokuradór konsidera 
arguidu nia hahalok ne’e prense duni elementu krime kontrabandu no husu ba tribunál 
atu aplika pena prizaun tinan 2 suspende ba tinan 2.  
 
Entretantu defeza haktuir katak durante iha produsaun ba prova arguidu kolabora diak 
no konfesa integralmente ba faktu iha akuzasaun. Defeza haktuir tan katak depoisde 
akontesementu arguidu sente hahalok ne’e ladi’ak no arrepende ona nia hahalok, foin 
primeiravés mai hatan iha tribunál, Tanba ne’e husu ba tribunál atu aplika pena ne’ebé 
adekuadu tuir arguidu ninia sala. 
 
Desizaun 
Depoisde avalia faktu hotu no tribunál konsidera hahalok arguidu nian prense duni 
elementu krime kontrabandu tuir artigu 316 KP tanba arguidu hatama duni motorizada ho 
marka honda beat husi Indonézia ho folin US$550.00 hafoin arguidu lori motor ne’e tama 
mai teritoriu Timor-Leste laliu husi Alfandega atu selu taxa ba Estadu RDTL. 

Bazeia ba faktu provadu sira ne’e hotu no tetu mós ba sirkunstánsia agravantes no 
atenuantes sira ne’ebé haleu krime ne’e. Nune’e tribunál konklui prosesu ne’e no 
kondena arguidu ho pena prizaun tinan rua suspende ba tinan rua. 

5. Krime ameasa, arma brankas no maus-tratus ba kónjuje ho natureza violénsia 
doméstika (Adelina) 
 

Nu. Prosesu   : 0094/23.OESIC 
Kompozisaun Tribunál : Koletivu. 
Juis    : Dr. Benjamin Barros, Dra. Florencia Freitas no Dr.  



                                             Angentinho Luisa Nunes. 
Prokuradór   : Dr. Mateus Nesi. 
Defeza   : Dr. Calisto Tout  
Desizaun   : Pena prizaun tinan 2 suspende ba tinan 2 
 
Iha 17 Jullu 2023, Tribunál Judisiál Primeira Instánsia Oekusi prezide leitura akordaun ba 
krime ameasa, arma brankas no maus-tratus ba kónjuje ho natureza violénsia doméstika 
ne’ebe envolve arguidu FT hasoru nia fe’en M, iha RAEOA. 
 
Akuzasaun Prokuradór  
Prokuradór akuza katak iha 31 Marsu 2023, maizumenus iha oras tuku 24:00 kalan, 
arguidu uza fiu eletrisidade nian hodi baku dala-lima iha lezada nia kotuk laran, kauza 
kanek, raan, bubu, metan no moras, baku dala-ida iha lezada nia tilun-hun parte karuk, 
kauza bubu, moras no lezada to’o dezmaia. Antes agresaun ne’e, arguidu ho lezada 
diskute malu kona-ba arguidu ba simu osan bolsa da-mae sira nia oan nian no simu mós 
ho viziñu nia oan nian, bainhira fila mai arguidu la entrega osan ne’e ba viziñu, nune’e 
lezada husu ba arguidu no mosu agresaun ne’e.   
 
Tuir mai, iha 04 Abril 2023, iha oras tuku 10:00 dadeer, arguidu uza dima no tudik ameasa 
atu oho mate lezada, maibé la konsege tanba lezada halai ba subar iha viziñu nia uma. 
Aktu ne’e akontese bainhira sira nia oan mane fó osan ba lezada atu hola fahi, maibé 
lezada la hatudu osan ne’e ba arguidu. Tanba ne’e arguidu hirus hodi dima no tudik 
ameasa atu oho mate lezada rezulta lezada tauk no trauma. Depoisde akontesimentu 
ne’e lezada ba aprezenta keixa iha Eskuadra PNTL Pante-makasar no kazu ne’e aneksa 
hamutuk ho relatóriu médiku husi Ospitál Referál Oekusi no fotografia sira hasai husi 
polísia. 
 
Prokuradór akuza arguidu kontra artigu 157 KP kona-ba krime ameasa ho moldura penál 
too tinan 1 ka multa, artigu 154 KP kona-ba krime maus-tratus ba kónjuje ho moldura 
penal tinan 2 too tinan 6 konjuga ho artigu 20 alinea f kona-ba krime arma brankas.  
 
Tribunál halo tentativa konsiliasaun ba krime ameasa no parte sira konkorda dame malu 
de’it. Tanba ne’e, tribunál omologa pedidu dezisténsia keixa ba krime ameasa no 
kontinua julgamentu ba krime maus-tratus ba kónjuje no arma brankas. 
  
Produsaun ba prova sira 
Iha julgamentu, arguidu deklara katak faktu sira ne’ebé mak le’e sai ne’e loos hotu, no 
arguidu deklara katak arguidu baku duni lezada uza fiu eletrisidade, no ameasa uza dima 
no tudik atu oho lezada, maibé iha momentu ne’eba arguidu ho kondisaun lanu, arguidu 
haktuir tan katak agora dadaun arguidu ho lezada diak malu ona, arrepende nia hahalok 
katak nia sala no arguidu promete katak agora ba oin arguidu sei la baku ona lezada. 
 
Alende ne’e lezada kontinua konfirma faktu hotu iha akuzasaun no deklara katak konsege 
ba halo tramentu médiku iha ospitál no konsege toba kalan ida iha PRADET no toba 



kalan rua iha Uma-Mahon no arguidu mak lori fila lezada husi Uma-Mahon hodi ba fali 
sira nia uma too agora lezada ho arguidu di’ak malu ona. 
 
Alegasaun finál 
Pokuradór konsidera arguidu provadu komete krime hasoru lezada, bazeia ba konfisaun 
arguidu nian no konfirma mós husi lezada. Tanba ne’e husu ba tribunál atu kondena 
arguidu ho pena efetiva tinan 5 prizaun.  
 
Entretantu defeza husu ba tribunál atu kondena arguidu ho pena ne’ebé kmaan ho 
konsiderasaun katak arguidu konfesa, arrepende nia hahalok, diak malu ona ho lezada, 
foin primeiravés mai hatan iha tribunál no promete sei la komete tan krime hanesan iha 
futuru.   
 
Desizaun  
Depoisde avalia faktu hotu tribunál konsidera hahalok arguidu nian priense duni elementu 
krime maus-tratus ba kónjuje no krime arma brankas tanba uza dima no tudik ameasa 
atu oho lezada. Tribunál prova liután katak arguidu uza fiu eletrisidade baku lezada dala-
lima iha kotuk laran, kauza kanek, raan, bubu, metan no moras, baku tan dala-ida iha 
lezada nia tilun parte karuk, kauza bubu, moras to’o lezada dezmaia.  
 
Bazeia ba faktu provadu sira ne’e hotu no tetu mós ba sirkunstánsia agravantes no 
atenuantes sira ne’ebé haleu krime ne’e. Tribunál konklui prosesu ne’e no kondena 
arguidu ho pena prizaun tinan rua suspende ba tinan rua.  
  
6. Krime kontrabandu (Paul ho Adelina) 
Nu. Prosesu   : 0018/23.OESIC 
Kompozisaun Tribunál : Kolektivu 
Juis    : Dr. Benjamin Barros, Dra. Florencia Freitas no Dr.  
                                             Argentinho Luis Nunes 
Prokuradór   : Dr. Mateus Nessi 
Defeza   : Dr. Calisto Tout 
Desizaun   : Pena multa US$60.00 
 
Iha 17 Jullu 2023, Tribunál Judisiál Primeira Instánsia Oekusi prezide leitura akordaun ba 
krime kontrabandu ne’ebé envolve arguidu Yohanes Dom Bosco Neno hasoru Estadu 
RDTL, Iha bairo Mopu, Aldeia Sakato, Suku Nipani, Sub-Regiaun Pante Makasar, 
RAEOA. 
 
 
Akuzasaun Prokuradór  
Prokuradór akuza katak iha 25 Janeiru 2023, maizumenus iha oras tuku 09:00 dadeer, 
arguidu importa pneu kareta avansa nia ida no manu aman bo’ot ida husi Indonézia, mai 
Timor-Leste, la liu Alfandega hodi selu taxa ba Estadu RDTL. Iha momentu ne’e, agente 
UPF hala’o patrulhamentu iha Fronteira Soep, hodi deskobre arguidu importa sasan ilegál 



mensionadu iha fronteira, maibé arguidu to’o tiha ona nia uma iha Bairo Mopu, mak UPF 
ba kaptura arguidu no halo aprensaun ba sasan illegal sira ne’e.  
 
Prokuradór akuza arguidu kontra artigu 316 KP kona-ba krime kontrabandu ho moldura 
penal tinan 2 to’o tinan 6 ka multa. 
  
Produsaun ba prova sira 
Iha julgamentu, arguidu konfesa integralmente ba faktu hotu iha akuzasaun no hatene 
katak hahalok hanesan ne’e la di’ak, arrepende ona nia hahalok. Arguidu deklara katak 
pneu kareta ho manu aman ne’e sosa husi ema ida naran Francisco Colo ne’ebé hela 
iha Indonézia, arguidu ho Francisco Colo komunika malu liu husi telefoni maka foin 
hasoru malu iha Fronteira Sakato hodi importa sasan sira mai iha Timor-Leste. Arguidu 
hola pneu ho montante US$30.00 no manu aman ne’e US$10.00, maibé arguidu foti ona 
nia sasan aprendidu hirak ne’e, foin primeiravés mai hatan iha tribunál, oan na’in há’at, 
promete sei la repete hikas hahalok ne’e iha futuru. 
 
Alegasaun finál 
Prokuradór laiha duvida ba faktu hotu iha akuzasaun tanba iha produsaun ba prova 
arguidu rasik konfesa integralmente. Prokuradór konsidera arguidu nia hahalok ne’e 
priense duni elementu krime kontrabandu, tanba ne’e husu ba tribunál atu aplika pena 
multa ba arguidu.  
 
Entretantu defeza haktuir katak durante iha produsaun prova arguidu kolabora diak no 
konfesa integralmente ba faktu hotu iha akuzasaun. Defeza haktuir tan katak depoisde 
akontesimentu arguidu senti hahalok ne’e la di’ak no arrepende ona nia hahalok, arguidu 
foin primeiravés mai hatan iha tribunál, oan na’in há’at, no sasan sira ne’e mós arguidu 
foti fali ona, arguidu promete sei la repete hikas hahalok ne’e iha futuru. Tanba ne’e 
defeza husu ba tribunál atu fó kastigu ne’ebé kmaan ba arguidu. 
 
Desizaun  
Depoisde avalia faktu hotu ne’ebé produs durante julgamentu tribunál prova katak 
arguidu ba duni Indonézia hodi sosa pneu hamutuk haat ba kareta nian hafoin lori tama 
mai liuhusi dalan illegál ho objetivu atu labele selu taxa ba iha Alfandega.  
 
Bazeia ba faktu provadu sira ne’e no tetu mós ho sirkunstánsia atenuante sira hanesan, 
arguidu konfesa, arrepende nia hahalok, foin primeiravés mai hatan iha tribunál no 
promete sei la komete tan krime hanesan iha futuru. Tanba ne’e tribunál konklui prosesu 
ne’e no kondena arguidu ho pena multa US$60.00, ne’ebé kada loron arguidu sei selu 
US$1.00, durante loron 60. Tribunál mós fiksa pena alternativa durante loron 40 iha 
prizaun, bainhira arguidu lakumpri pena multa refere no sasan ne’ebé prende ona sei 
monu ba estadu. 
 
7. Krime maus tratus ba kónjuje ho natureza violénsia doméstika 
Nú. Prosesu    : 0034/23.OESIC 



Kompozisaun Tribunál  : koletivu 
Juis     : Dra. Florencia Freitas, Dr. Benjamin Barros no Dr.  
                                                        Argentino Luisa Nunes 
Prokuradór    : Dr. Mateus Nesi 
Defeza    : Dr. Calisto Tout 
Desizaun    : Pena prizaun tinan 2 suspende tinan 3 
  
Iha 18 Jullu 2023, Tribunál Judisiál Primeira Instánsia Oekusi prezide leitura akordaun ba 
krime maus-tratus ba kónjuje ho natureza violénsia doméstika ne’ebé envolve arguidu 
DA  hasoru nia feen, iha RAEOA. 
  
Akuzasaun Prokuradór 
Prokuradór akuza katak iha 16 Janeiru 2023, maizumenus iha oras tuku 07:00 dadeer, 
arguidu ho lezada diskute malu kona-ba osan ne’ebé estraga husi arguidu. Tanba ne’e 
arguidu hakbesik ba lezada basa dala barak iha lezada nia kanuruk no tebe dala tolu iha 
lezada nia kanotak no buti lori liman rua buti lezada nia kakorok no tebe dala rua iha nia 
kelen hun parte loos no tebe dala rua iha lezada nia kabun no halo lezada monu ba rai, 
kauza moras no bubu. Depois arguidu dehan ba lezada katak loron ida hau sei baku mate 
lezada, depoisde akontesementu ne’e lezada ba baixa kedas iha Ospitál Referál Oekusi. 
Kazu ne’e aneksa hamutuk ho relatóriu médiku husi PRADET no fotografia sira hasai 
husi polísia. 
 
Prokuradór akuza arguidu kontra artigu 154 KP kona-ba krime maus-tratus ba kónjuje ho 
moldura penal tinan 2 to’o tinan 6 konjuga ho artigu 2. 3(a), 35 (a) no 36 LKVD.   
 
Produsaun ba prova sira 
Iha julgamentu, arguidu deklara katak faktu balun loos no balun la loos, faktu ne’ebé loos 
mak arguidu basa lezada no tebe iha lezada nia kelen parte loos no kabun rezulta lezada 
monu ba rai, enkuantu faktu ne’ebé laloos mak arguidu arguidu la baku dala barak iha 
lezada nia kanuruk, tebe lezada nia kanotak no buti lezada nia kakorok. Arguidu hanesan 
kaben na’in iha oan na’in tolu, foin primeiravés mai hatan iha tribunál no promete sei 
larepete hikas hahalok ne’e iha futuru. 
  
Iha parte seluk lezada kontinua konfirma faktu hotu iha akuzasaun no deklara katak 
depoisde akotesementu lezada baixa kedan iha ospitál durante loron haat. Hafoin lezada 
sai husi ospitál diak malu kedas ho arguidu no arguidu mós husu ona deskulpa ba lezada 
nia inan-aman.  
 
 
Alegasaun finál 
Prokuradór konsidera arguidu provadu komete krime hasoru lezada, mezmu arguidu 
koko atu nega faktu balun, maibé lezada konfesa. Tanba ne’e husu ba tribunál atu aplika 
pena prizaun ne’ebé deskreve iha artigu 154 KP, atu nune’e bele eduka arguidu, envez 
de hanesan la’en atu asegura nia feen maibé sai fali inimigu. 



  
Enkuantu defeza husu ba tribunál atu fó pena ne’ebé kmaan ba arguidu no fó mós tempu 
ba arguidu ho lezada hodi hadia sira nia hahalok para loron seluk lalika komete tan krime 
hanesan.  
  
Desizaun 
Depoisde avalia faktu hotu tribunál prova katak arguidu hakbesik ba lezada basa dala 
barak iha lezada nia kanuruk no tebe dala tolu iha lezada nia kanotak no buti lori liman 
rua buti lezada nia kakorok no tebe dala rua iha nia kelen hun parte loos no tebe dala rua 
iha lezada nia kabun no halo lezada monu ba rai, kauza moras no bubu. Depois arguidu 
dehan ba lezada katak loron ida hau sei baku mate lezada, depoisde akontesementu ne’e 
lezada ba baixa kedas iha Ospitál Referál Oekusi.      
 
Bazeia ba faktu provadu sira tribunál konsidera hahalok arguidu nian hanesan dolu direitu 
tanba ho hakarak rasik halo agresaun fízika hasoru nia feen, nune’e tribunál konklui 
prosesu ne’e no kondena arguidu ho pena prizaun tinan rua suspende ba tinan tolu. 
 
8. Krime tentativa omisídiu ho natureza violénsia doméstika no arma brankas 
Nú. Prosesu    : 0182/22. OESIC 
Kompozisaun Tribunál  : Koletivu 
Juis     : Dr. Argentino Nunes, Dra.Florencia Freitas no 
                                                        Dr. Benjamin Barros 
Prokuradór      : Dr. Mateus Nesi  
Defeza                                    : Dr. Calisto Tout 
Desizaun                                  : Pena prizaun tinan 7 
  
Iha 18 Jullu 2023, Tribunál Judisiál Primeira Instánsia Oekusi prezide leitura akordaun ba 
krime tentativa omisídiu ho natureza violénsia doméstika no arma brankas, iha RAEOA. 
 
Akuzasaun prokuradór 
Prokuradór akuza katak iha 08 Novembru 2022, iha oras tuku 19:00 kalan, arguidu ho 
lezada diskute malu no lezada fó hanoin ba arguidu atu labele hemu tan tua, no haruka 
arguidu atu ba tesi du’ut fó han karau ne’ebé kesi hela maibé arguidu ho nervoju no dehan 
katak “orsida maka lori ba fó han bee nusa?” altura ne’eba arguidu ho kondisaun lanu 
hakbesik ba lezada kaer katana taa iha lezada nia hasan no kakorok parte karuk no kona 
iha liman fuan parte karuk. Konsekuensia husi arguidu nia hahalok ne’e lezada hetan 
kanek iha kakorok, hasan parte loos no suku pontu 14 no kanek iha liman fuan ho 
kondisaun ne’e difikulta tebes lezada nia aktividade lorloron no halo tratamentu médiku 
durante kalan tolu iha ospitál. 
 
Prokuradór akuza arguidu kontra artigu 23 kona-ba tentativa no artigu 138 KP kona-ba 
tentativa omisídiu  ho moldura penal tinan 8 too 20 ho natureza violénsia doméstika 
konjuga ho artigu 2, 3 (a), 35 (b) no 36 LKVD no artigu 2 nú 2 alinea b no artigu 20  husi 
Lei Arma Brankas. 



 
Produsaun ba prova sira 
Iha prosesu julgamentu, arguidu konfesa faktu hotu iha akuzasaun no deklara katak 
momentu ne’ebá arguidu lanu todan, arguidu mós deklara katak ho lezada forma uma 
kain iha tinan 2006, iha oan nain lima (5), arrepende nia hahalok, antes ne’e 
arguidu nunka halo problema ho lezada ka ema seluk foin preimeiravés mai hatan iha 
tribunál. Arguidu promete katak sei larepete hikas hahalok ne’e hasoru nia feen ka 
membru família sira seluk. 
  
Alende ne’e, lezada  konfirma parsial ba faktu ne’ebé hakerek ona iha akuzasaun tanba 
lezada nia deklarasaun iha tribunál lahanesan ho akuzasaun ne’ebe antes ne’e lezada fó 
ona iha Prokuradór. Tanba lezada la fó deklarasaun ne’ebé loos tuir faktu iha akuzasaun 
prokuradór nian, nune’e tribunál deside uja artigu 267 KPP hodi konfronta lezada nia 
deklarasaun no ikus mai lezada konfirma faktu hotu iha akuzasaun. 
   
Alegasaun finál  
Prokuradór konsidera arguidu provadu komete krime hasoru lezada, bazeia ba konfisaun 
arguidu nian no konfirma lezada nia deklarasaun, maibé antes ne’e lezada nega faktu 
balun ho nune’e tribunál konfirma no konfronta akuzasaun ikus mai lezada foin deklara 
ho loloos. Tanba ne’e, prokuradór konsidera hahalok arguidu prense duni elementu krime 
tentativa omisídiu ho natureza violénsia doméstika no krime arma brankas. Nune’e 
prokuradór husu ba tribunál atu fó pena prizaun tinan 10 ba arguidu hodi nune’e bele 
eduka arguidu atu labele repete nia hahalok ne’e iha futuru no hanorin sosiedade labele 
halo tuir hahalok arguidu nian. 
  
Enkuantu defeza husu ba tribunál atu konsidera arguidu nia situasaun katak arguidu 
konfesa integralmente, kolabora di'ak ho tribunál, rekoñese nia hahalok ne’e ladiak no 
arrepende nia hahalok, foin primeiravés mai hatan iha tribunál. Tanba ne’e, defeza 
solisita ba tribunál atu fó pena ne’ebé adekuadu ba arguidu no karik tribunál iha hanoin 
seluk bele fó liberdade kondisionál ba arguidu tanba lezada mós perdua ona arguidu. 
  
Desizaun 
Depoisde avalia ba faktu hotu no tribunál prova katak arguidu ho kondisaun lanu hakbesik 
ba lezada kaer katana taa iha lezada nia hasan no kakorok parte karuk no kona iha liman 
fuan parte karuk. Konsekuensia husi arguidu nia hahalok ne’e lezada hetan kanek iha 
kakorok, hasan parte loos no suku pontu 14 no kanek iha liman fuan ho kondisaun ne’e 
difikulta tebes lezada nia aktividade lorloron no halo tratamentu médiku durante kalan 
tolu iha ospitál. 
 
Bazeia ba faktu provadu sira ne’e hotu no tetu mós ba sirkunstánsia agravantes no 
atenuantes sira hotu ne’ebé haleu krime ne’e. Tribunál konklui prosesu ne’e no kondena 
arguidu ho pena prizaun tinan hitu. 
 
9. Krime kontrabandu 



Nú. Prosesu   : 0079/20.OESIC 
Kompozisaun Tribunál : Koletivu                    
Juis : Dr. Argentino Luisa Nunes, Dra.Florencia Freitas no  
                                             Dr. Benjamin Barros 
Prokuradór   : Dr. Mateus Nesi   
Defeza   : Calisto Tout 
Desizaun   : Pena multa US$45.00 
  
Iha 24 Jullu 2023, Tribunál Judisiál Primeira Instansía Oekusi prezide leitura akordaun 
ba krime kontrabandu ne’ebé envolve arguidu Jaime Amaral Colo ho Daniel Sipriano 
Silva Sila hasoru Estadu RDTL, iha Saben Suku Bobometo Sub-regiaun Oesilo, RAEOA. 
  
Akuzasaun prokuradór 
Prokuradór akuza katak iha 11 Abril 2020, maizumenus iha oras tuku 20:00 kalan, JAC 
ho DSS importa sasan ilegálmente husi territoriu Indonézia tama mai Timor -Leste 
hanesan pupuk urea saku rua ne’ebé tau iha karon fos lima puluh kilo (50) no laiha 
dokumentu legál ruma atu suporta akizisaun ba sasan (pupuk urea/fertilizante) refere. 
  
Prokuradór akuza arguidu sira kontra artigu 316 KP kona-ba krime kontrabandu ho 
moldura penal husi tinan 2 too tinan 6 ka multa. 
  
Produsaun ba prova sira 
Iha prosesu julgamentu,  arguidu JAC ho DSS deklara katak akuzasaun ne’ebé mak 
prokuradór akuza ba sira ne’e balun loos no balun la loos. Arguidu sira deklara 
katak hatama duni sasan ilegál hanesan pupuk saku rua husi Indonézia tama mai Timor-
Leste liu husi fronteira no la liu husi alfandega selu taxa. Maibé arguidu dehan sasan ne’e 
laos ninian no dehan fali Rui Elo nian mak selu fali arguidu nain rua (2) ho osan U$$10 
kada arguidu ida hetan U$$5.00 hodi ba tula nia sasan (pupuk urea) iha fronteira Tumin 
no hola (pupuk urea) ne’e husi Sr. Mateus Elo tau iha saku rua (2) iha karon fos lima 
puluh (50) kilo nia laran, ho motorizada rua (2) marka honda Revo ne’ebé uza hodi 
transporta sasan hirak ne’e mai Timor-Leste Oekusi. 
  
Testemuña GHA nu’udar polísia UPF depoitmentu katak rona informasaun husi nia 
komandante liu husi telefone mak ba buka tuir arguidu nain rua maibé to’o iha fatin 
refere arguidu nain rua (2) hodi motor rua (2) ho marka honda Revo ba tula (pupuk urea) 
iha fronteira Tumin lori halai maibé depois UPF duni tuir ho motor mak kaer toman  iha 
área Mota Noelekat mak foin prende sasan (pupuk urea) ne’ebé maka sira rua hatama. 
  
Alegasaun finál 
Prokuradór konsidera arguidu sira provadu komete duni krime kontrabandu tanba 
arguidu na’in rua mak importa sasan ilegál hanesan pupuk urea no desvia hodi laselu 
taxa ba Estadu RDTL liuhusi Alfandega. Tanba ne’e, prokuradór husu ba tribunál atu 
aplika pena prizaun tinan rua suspende ba tinan rua. 
  



Enkuantu defeza hanoin katak arguidu sira nega totalmente ba faktu 
sira maibé too ikus arguidu sira koopera diak ho tribunál hodi konfesa faktu 
integralmente katak arguidu sira hatama duni sasan (pupuk urea) sira liuhusi dalan ilegál. 
Defeza dehan katak tetu ba aktu krime ne’ebé mak hatodan no hakmaan arguidu sira nia 
responsabilidade kriminal no tuir mai defeza solisita ba tribunál atu fó pena ne’ebé mak 
justu ba arguidu na’in rua tuir sira nia sala. 
  
Desizaun 
Depoisde avalia ba faktu tribunál konsidera faktu hotu provadu, bazeia ba faktu provadu 
sira ne’e tribunál konklui prosesu ne’e no kondena arguidu ho pena multa US$45.00, 
ne’ebé kada loron arguidu sei selu 0,50 sentavus durante loron 90. Tribunál mós fiksa 
pena alternativa durante loron 60 prizaun, bainhira arguidu sira lakumpri pena multa 
refere.   
 
10. Krime kontrabandu 
Nú. Prosesu   : 0119/22.OESIC 
Kompozisaun Tribunál : Koletivu                    
Juis : Dr. Argentino Luisa Nunes, Dra. Florensia Freitas no Dr.  
                                             Benjamin Barros 
Prokuradór   : Dr. Mateus Nesi   
Defeza   : Dr. Calisto Tout 
Desizaun   : Pena multa US$45.00 
  
Iha 25 Jullu 2023, Tribunál Judisiál Primeira Instánsia Oekusi prezide leitura akordaun 
ba krime kontrabandu ne’ebé envolve arguida Juana Bata hasoru Estadu RDTL, iha 
Saben, Suku Bobometo, Sub-regiaun Oesilo, RAEOA. 
  
Akuzasaun Prokuradór 
Prokuradór akuza katak iha 31 Jullu 2022, maizumenus iha oras tuku 21:00 kalan, iha 
altura ne’eba arguida hola gazoel litru 55 husi teritoriu Indonézia hatama mai teritoriu 
Timor - Leste tuir dalan ilegál hodi la-selu impostu ba iha Alfandega. 
  
Prokuradór akuza arguida kontra artigu 316 KP kona-ba krime kontrabandu ho moldura 
penal husi tinan 2 too tinan 6 ka multa. 
 
 Produsaun ba prova sira 
Iha prosesu julgamentu arguida deklara katak faktu hotu ne’ebé akuza hasoru nia ne’e 
loos hotu tuir akuzasaun prokuradór nian. Depoisde akontesementu arguidu hatene katak 
hahalok hanesan ne’e ladiak no arrepende ona nia hahalok, promete sei la repete hikas 
hahalok ne’e iha futuru, kaben na’in oan na’in lima, foin primeiravés mai hatan iha tribunál 
no serbisu hanesan dona decasa laiha rendimentu fiksu kada fulan. 
  
Prokuradór husu ba tribunál atu preside testamuña ninia depoimentu no husi parte defeza 
laiha opsaun seluk. Tanba ne’e, bazeia ba pedidu hirak ne’e no tribunál imediata presinde 



testemuña nia depoimentu ho konsiderasaun katak durante iha produsaun ba prova 
arguida rasik konfesa integralmente. 
  
Alegasaun finál 
Prokuradór konsidera arguida nia hahalok ne’e provadu no priense duni elementu 
krime kontrabandu ne’ebé komfirma husi arguida rasik. Tanba ne’e, prokuradór husu ba 
tribunál atu fó pena multa ba arguida tuir nia sala ne’ebé arguida komete ona. 
  
Enkuantu iha defeza nia alegasaun hateten katak arguida sosa duni mina ilegálmente 
tanba laliu husi Alfandega hodi selu taxa. Defeza akresenta liután katak depoisde 
akontesementu arrepende nia hahalok, promete sei larepete hikas hahalok ne’e iha 
futuru, kaben na’in oan na’in lima no foin primeiravés mai tribunál no serbisu hanesan 
dona decasa. Tanba ne’e, defeza husu ba tribunál atu aplika pena ne’ebé adekuadu ba 
arguida. 
  
Desizaun 
Depoisde avalia ba faktu hotu ne’ebé produs durante iha produsaun ba prova no tribunál 
konsidera hahalok arguida provadu prense duni elementu krime kontrabandu. Tribunál 
prova liután katak hahalok arguida konsidera hanesan dolu direitu tanba ho hakarak rasik 
halo tranzaksaun ilegál iha fronteira. 
  
Bazeia ba faktu provadu hirak ne’e hotu no tetu mos ba sirkunstansia agravante no 
atenuantes sira ne’ebé haleu ona iha krime ne’e. Tribunál konklui prosesu ne’e no 
kondena arguida ho pena multa US$45.00, ne’ebé arguida sei selu 0,50 sentavus kada 
loron durante loron 90. Tribunál mós fiksa pena alternativa durante loron 60 iha prizaun 
bainhira arguida lakumpri pena multa refere. 
 
11. Krime kontrabandu 
Nú. Prosesu   : 0173/22.OESIC 
Kompozisaun Tribunál : Koletivu 
Juis : Dra.Florencia Freitas Dr. Argentino Luisa Nunes no  
                                             Dr. Benjamin Barros 
Prokuradór   : Dr. Mateus Nesi   
Defeza   : Dr. Calisto Tout 
Desizaun   : Pena multa US$45.00 
  
Iha 25 Jullu 2023, Tribunál Judisiál Primeira Instánsia Oekusi prezide leitura akordaun 
ba krime kontrabandu ne’ebé envolve arguidu AS hasoru Estadu RDTL, iha Regiaun 
Oekusi. 
  
Akuzasaun prokuradór 
Prokuradór akuza katak iha 29 Outubru 2022, maizumenus iha oras tuku 23:00 kalan, 
ekipa UPF halo patrullamentu no deskobre AS tula sasan ilegál atu lori ba fa’an iha 
Oekusi Vila. Tanba ne’e mak UPF hapara AS hodi passa revista no deskobre karak 



importa duni sasan ilegál hanesan; sigaru gaze ball ida ho slop rua nulu (20) hola ho 
folin U$$65.00, sigaru flase slop ida (1) hola ho folin U$$ 4.75. Ho nune’e UPF halo 
kedas kapturasaun ba arguidu no halo apresaun ba sasan ilegál refere . 
  
Prokuradór akuza arguidu kontra artigu 316 KP kona-ba krime kontrabandu ho moldura 
penal husi tinan 2 too tinan 6 ka multa. 
  
Produsaun ba prova sira 
Iha prosesu julgamentu arguidu deklara katak akuzasaun ne’ebé mak prokuradór akuza 
ba arguida ne’e loos hotu. Arguidu haktuir tan katak hatama duni sasan ilegál husi 
Indonézia mai Timor-Leste liu husi fronteira Kiubolo no la liu husi Alfandega hodi selu 
taxa, depoisde akontesementu arguidu arrepende nia hahalok, promete sei larepete 
hikas hahalok ne’e iha futuru, foin primeiravés hatama sasan ilegál, serbisu hanesan toos 
na’in ho rendimentu kada fulan lafiksu. 
  
Prokuradór husu ba tribunál atu presinde testemuña ninia depoimentu no husi parte 
defeza laiha opsaun seluk. Tanba ne’e, bazeia ba pedidu hirak ne’e imediata presinde 
testémuña nia depoimentu ho konsiderasaun katak durante iha produsaun ba prova 
arguidu rasik konfesa integralmente. 
  
Alegasaun finál 
Prokuradór intende katak hahalok arguidu nian provadu komete krime kontrabandu no 
konsidera hahalok arguidu nian priense duni elementu krime kontrabandu. Tanba ne’e, 
defeza husu ba tribunál atu fó pena ne’ebé hakerek ona iha akuzasaun tuir arguidu nia 
sala. 
  
Enkuantu defeza nia alegasaun husu ba tribunál atu aplika pena ne’ebé adekuadu tuir 
arguidu nia sala ho konsiderasaun katak durante iha produsaun ba prova arguidu rasik 
konfesa hatama duni sasan ilegál husi Indonézia mai teritorio Timor-Leste no la selu 
taxa ba Alfandega, arrepende nia hahalok, foin primeiravés hatama sasan ilegál no 
promete sei larepete hikas hahalok hirak ne’e hotu iha futuru, kaben na’in no iha oan na’in 
lima arguidu mak iha responsabilidade maximu ba nia família. 
 
  
Desizaun 
Depoisde avalia ba faktu hotu ne’ebé produs ona durante julgamentu tribunál konsidera 
hahalok arguidu priense duni elementu krime kontrabandu hanesan sigaru gaze ball ida 
hamutuk slop (20) ne’ebé hola ho folin US$65.00 no sigaru flase slop ida (1) ne’ebé hola 
ho folin US$4.75 sentavus. 
  
Bazeia ba faktu provadu hirak ne’e hotu no tetu mós ho sirkunstánsia agravante no 
atenuantes sira ne’ebé haleu ona krime ne’e. Tribunál konklui prosesu ne’e no kondena 
arguidu ho pena multa US$45.00, ne’ebé kada loron arguidu sei selu 0,50 sentavus 



durante loron 90. Tribunál mós fiksa pena alternativa durante loron 60 iha prizaun 
bainhira arguidu lakumpri pena multa refere. 
 
12. Krime ofensa ba integridade fízika simples ho natureza viólensia doméstika 
Nú. Prosesu   : 0048/23. OESIC 
Kompozisaun Tribunál : Singular 
Juis    : Dr. Benjamin Barros 
Prokuradór   : Dr. Pedro Batista Aleixo dos Santos 
Defeza   : Dr. Calisto Tout 
Desizaun   : Pena multa 
 
Iha 27 Jullu 2023, Tribunál Judisiál Primeira Instásia Oekusi prezide leitura sentensa ba 
krime ofensa ba integridade fízika simples ho natureza violénsia doméstika ne’ebé 
envolve arguidu BTF hasoru nia feen, iha RAEOA. 

Akuzasaun Prokuradór 
Prokuradór akuza katak iha 14 Fevereiru 2023, maizumenus iha oras tuku 09:00 dadeer, 
mosu dezentendimentu tanba lezada lakohi ba partisipa iha arguidu nia alin halo uma 
foun. Nune’e arguidu besik ba iha lezada kaer iha lezada nia kabaas rua hodi dudu ba 
iha parede ho maka’as. Konsekuensia husi arguidu nia hahalok ne’e lezada sofre moras.  
 
Tuir mai iha 04 Setembru 2022, maizumenus iha oras tuku 09:00 dadeer ho motivu 
hanesan arguidu rasta lezada to’o lezada monu ba rai. Konsekuensia husi arguidu nia 
hahalok ne’e rezulta lezada sofre moras. Kazu ne’e aneksa hamutuk ho relatóriu médiku 
husi PRADET no fotografia hasai husi polísia. 
 
Prokuradór akuza arguidu kontra artigu 145 KP kona-ba krime ofensa ba integridade 
fízika simples ho moldura penal too tinan 3 ka konjuga ho artigu 2, 3 (a), 35 (b) no artigu 
36  LKVD. 

Produsaun ba prova sira 
Iha julgamentu, arguidu konfesa integralmente ba faktu hotu iha akuzasaun no hatene 
kaer lezada nia kabaas dudu ba parede bele sofre moras maibé arguidu halo ho hakarak 
rasik sein haruka husi ema seluk. Depoisde akontesementu arguidu sente hahalok 
hanesan ne’e ladi’ak, arrepende nia hahalok, di’ak malu ona too agora laiha tan problema 
seluk, foin primeiravés mai hatan iha tribunál, promete sei larepete hahalok hanesan iha 
futuru, serbisu hanesan toos na’in laiha rendementu fiksu kada fulan no iha oan na’in rua. 
 
Prokuradór husu ba tribunál atu presinde lezada nia deklarasaun no husi parte defeza 
laiha opsaun. Tanba ne’e, tribunál bazeia ba pedidu ne’e no presinde lezada nia 
deklarasaun tanba arguidu rasik konfesa faktu hotu iha akuzasaun.  
 
Alegasaun finál  
Prokuradór konsidera arguidu nia hahalok ne’e priense duni elementu krime ofensa ba 
integridade fízika simples ho natureza violénsia doméstika hasoru nia feen, bazeia ba 



konfisaun arguidu nian. Tanba ne’e, prokuradór laiha dúvida ba faktu sira hotu iha 
akuzasaun no husu ba tribunál atu kondena arguidu ho pena prizaun fulan 6 suspende 
ba tinan 1, nune’e iha futuru bele iha prevensaun jerál ba arguidu no ba ema seluk labele 
halo tuir iha futuru.  
 
Enkuantu defeza husu ba tribunál atu kondena arguidu ho pena ne’ebé kmaan ho 
konsiderasaun arguidu konfesa, arrepende nia hahalok, foin primeiravés mai hatan iha 
tribunál, di’ak malu ona ho lezada no promete sei la komete tan krime hanesan iha futuru.  
 
Desizaun  
Depoisde avalia faktu sira hotu, tribunál prova katak arguidu kaer duni lezada nia kabaas 
dudu ba parede rezulta lezada sofre moras. 
 
Bazeia ba faktu provadu sira ne’e hotu no tetu mós sirkunstánsia atenuante sira hanesan 
arguidu konfesa, arrepende nia hahalok, di’ak malu ona ho lezada, foin primeiravés mai 
hatan iha tribunál no promete sei la komete tan krime hanesan iha futuru. Tanba ne’e, 
tribunál konklui prosesu ne’e no kondena arguidu ho pena multa US$45.00, ne’ebé 
arguidu sei selu 0,50 sentavus kada loron durante loron 90. Tribunál mós fiksa pena 
alternativa durante 40 iha prizaun bainhira arguidu lakumpri pena multa refere. Aleinde 
ne’e, tribunál mós kondena arguidu atu selu indemnizasaun sivií ba lezada ho montante 
US$30,00. 
 
Atu hetan informasaun kompleitu, favór kontaktu: 
Ana Paula Marçal 
Diretora Ezekutiva JSMP  
Diresaun e-mail: ana@jsmp.tl 
Telefone: (+670) 33238883 | 77040735 
Website: https://jsmp.tl 
info@jsmp.tl 


